
 

 

 

 

 

 

 

 

 

 

 

 

 

 

 

 

REUNIÓN DA COMISIÓN 3ª, ECONOMÍA,

FACENDA E ORZAMENTOS
 

Día: 14.10.2020        Hora: 10:30



A Comisión  3ª,  Economía,  Facenda  e  Orzamentos,  da  que  vostede  forma  parte, 
reunirase o próximo día 14 de outubro de 2020, no pazo do Parlamento.

A orde do día é a seguinte :

Punto 1. Preguntas

1.1 1508 (11/POC-000238)
Grupo Parlamentario do Bloque Nacionalista Galego
Presas Bergantiños, Noa e 2 máis
Sobre  as  previsións  do  Goberno  galego  respecto  da  anteposición  dos 
intereses  de  Galicia  diante  da  negociación  da  distribución  dos  fondos 
europeos para abordar as consecuencias da covid-19, a valoración que fai 
da diminución e das previsibles  diminucións dos fondos tradicionais ou 
recentemente previstos para necesidades como a transición enerxética e os 
criterios defendidos para a súa distribución e xestión
Publicación da iniciativa, BOPG n.º 16, do 17.09.2020

1.2 1786 (11/POC-000289)
Grupo Parlamentario dos Socialistas de Galicia
Francisco Rivera, Juan Carlos e Rodríguez Rumbo, Matilde Begoña
Sobre as medidas previstas polo Goberno galego para evitar a imposición 
polas  entidades  bancarias  de  cláusulas  abusivas  aos  consumidores 
financeiros,  en  concreto  no  que  atinxe  o  cobramento  por  Abanca  de 
comisións de mantemento de xestión por un importe de cincuenta euros 
semestrais
Publicación da iniciativa, BOPG n.º 19, do 22.09.2020

Punto 2. Proposicións non de lei

2.1 580 (11/PNC-000020)
Grupo Parlamentario do Bloque Nacionalista Galego
Presas Bergantiños, Noa e 2 máis
Sobre as actuacións que debe realizar a Xunta de Galicia en relación co 
impacto na economía galega da consolidación da pobreza e da exclusión 
social e coas repercusións da crise da covid-19
Publicación da iniciativa, BOPG n.º 9, do 02.09.2020

2.2 1971 (11/PNC-000189)
Grupo Parlamentario dos Socialistas de Galicia



Rodríguez Rumbo, Matilde Begoña e 2 máis
Sobre a elaboración por parte do Goberno galego dun plan de emprego 
para Galicia,  así  como sobre a adopción das medidas necesarias para a 
execución da totalidade dos recursos destinados a  favorecer  a inserción 
laboral de calidade no ano 2020
Publicación da iniciativa, BOPG n.º 19, do 22.09.2020

Os grupos parlamentarios poderán presentar emendas ás proposicións non de lei ata seis 
horas antes do inicio da sesión, ao abeiro do disposto no artigo 161.2 do Regulamento.

O que lle comunico para o seu coñecemento e a súa convocatoria á devandita reunión.

Santiago de Compostela, 7 de outubro de 2020

Noa Presas Bergantiños

Presidenta da Comisión

1.1 1508(11/POC-000238)

Grupo Parlamentario do Bloque Nacionalista Galego

Presas Bergantiños, Noa e 2 máis

Sobre as previsións do Goberno galego respecto da

anteposición dos intereses de Galicia diante da negociación

da distribución dos fondos europeos para abordar as

consecuencias da covid-19, a valoración que fai da diminución

e das previsibles diminucións dos fondos tradicionais ou

recentemente previstos para necesidades como a transición

enerxética e os criterios defendidos para a súa distribución

e xestión

Publicación da iniciativa, 16, 17.09.2020

Á Mesa do Parlamento 

Noa Presas Bergantiños, Ramón Fernández Alfonzo e Daniel Pérez López, 

deputada e deputados do Grupo Parlamentar do Bloque Nacionalista Galego (BNG), 

ao abeiro do disposto no Regulamento da Cámara, presentan a seguinte Pregunta para 

resposta oral na Comisión 3ª, relativa á valoración por parte da Xunta de Galiza do 

escenario aberto respecto de posíbeis fondos europeos, a súa condicionalidade e a 

capacidade de decisión de Galiza respecto dos mesmos. 

 

EXPOSICIÓN DE MOTIVOS 

Coa irrupción da crise do coronavirus puidemos ver tamén a crise da actual 

configuración da Unión Europea e a súa cara máis insolidaria durante os sucesivos 

debates respecto das decisións económicas. Así mesmo, ao longo destes últimos meses 

puidemos ver a importancia de que Galiza faga valer unha posición propia respecto das 

negociacións de fondos europeos, e de todo tipo, para abordar as consecuencias da 

covid-19. 

No mes de xullo asinábase un pacto na Unión Europea polo cal se 

disponibilizará un volume de 750.000 millóns de euros dos que ao Estado español 

corresponderán 140.000 millóns, case 73.000 en axudas directas. 

En realidade o Estado español está a ser rescatado novamente pola Unión 

Europea, pois estes fondos terán que ser devoltos dun xeito ou doutro. Unha parte vía 

devolución do prestado e outra a través da achega ao orzamento comunitario, recibindo 

menos noutras partidas. A outra cara da inxección destes fondos son dunha banda a súa 

condicionalidade e a previsíbel imposición de reformas no ámbito económico e, doutra, 

a xa confirmada redución de partidas e fondos “tradicionais” que afectarán 

profundamente Galiza. Por exemplo, esta redución de partidas xa se pode visibilizar na 

anunciada baixada de fondos da Política Agrícola Común e, previsiblemente, dos 

fondos de cohesión. Tamén outros recortes como a supresión dun total de 80.000 

millóns do Fondo para a Transición Xusta, que pasa de 30.000 millóns a 10.000 

millóns, co que Galiza, que podería ser destinataria desas axudas, tamén sufriría a 

rebaixa de fondos posibles nun momento moi crítico pola previsión de peche das 

centrais térmicas. 

O noso país, que xa sofre a deficiente xestión e uso de fondos europeos por parte 

dos sucesivos gobernos de Feijóo e as consecuencias de décadas de falta de capacidade 

de decisión sobre diversos fondos económicos, precisa que este novos escenario non 

prexudique outra volta os intereses galegos. Esta situación require de posicións 

ambiciosas e de país e dunha firme negociación a prol dos intereses de Galiza. 

 

Por todo o exposto formúlanse as seguintes preguntas para resposta oral na 

Comisión 3ª: 

Vai antepoñer o goberno galego os intereses de Galiza diante das negociacións 

dos fondos europeos da covid-19 sen adoptar unha posición subsidiaria de intereses 

estatais ou partidarios? 

Que valoración fai a Xunta de Galiza da redución e previsíbeis reducións de 

fondos “tradicionais” ou recentemente previstos para necesidades como a transición 

enerxética? Que ten feito ou que vai facer para defender os intereses de Galiza? 

Que criterios defendeu o vai defender o goberno galego para o seu reparto? 

E para a súa xestión? Vai defender que Galiza teña soberanía para tomar as súas 

propias decisións? 

É favorable o goberno galego a estabelecer algún foro no que a representación 

política deste país poida chegar a un acordo para defender diante do Estado español? 

Que canles de diálogo abriu ou vai abrir o goberno galego cos axentes sociais e 

económicos deste país? 

 

Santiago de Compostela, 8 de setembro de 2020 

 

Asdo.: Noa Presas Bergantiños 

Ramón Fernández Alfonzo 

Daniel Pérez López 

Deputada e deputados do G.P. do BNG 

 

 

 

Asinado dixitalmente por: 

 

Daniel Pérez López  na data 08/09/2020 18:21:08 

 

Ramón Fernández Alfonzo  na data 08/09/2020 18:21:13 

 

Noa Presas Bergantiños  na data 08/09/2020 18:21:25 

Orde do día

 

 

1.2 1786(11/POC-000289)

Grupo Parlamentario dos Socialistas de Galicia

Francisco Rivera, Juan Carlos e Rodríguez Rumbo, Matilde

Begoña

Sobre as medidas previstas polo Goberno galego para evitar a

imposición polas entidades bancarias de cláusulas abusivas

aos consumidores financeiros, en concreto no que atinxe o

cobramento por Abanca de comisións de mantemento de xestión

por un importe de cincuenta euros semestrais

Publicación da iniciativa, 19, 22.09.2020

Á Mesa do Parlamento 

 

Juan Carlos Francisco Rivera e Matilde Begoña Rodríguez Rumbo, 

deputado e deputada pertencentes ao Grupo Parlamentario dos Socialistas de 

Galicia, ao abeiro do disposto no artigo 152 do Regulamento da Cámara, 

presentan ante esa Mesa a seguinte pregunta para a súa resposta oral en 

Comisión 3.ª, Economía, Facenda e Orzamentos. 

 

Resulta perfectamente coñecido que a entidade Abanca Corporación Bancaria 

S.A., é consecuencia dun proceso de adquisición e compra efectuado por un 

empresario venezolano da antiga Novagalicia Banco S.A., entidade creada para 

xestionar o negocio bancario de Novacaixagalicia, que a súa vez nacía froito da 

fusión das antigas caixas de aforro galegas, Caixa Galicia e Caixanova. 

 

Compre lembrar que aínda hoxe non se coñecen os famosos informes de KPMG  

baixo os cales o actual presidente da Xunta de Galicia Sr. Núñez Feijóo 

impulsou a fusión das caixas galegas, fusión que se amosou  absolutamente 

desastrosa para os intereses do país en clave económica e política. 

 

O certo é que o resultado final das caixas de aforro galegas e o banco resultante 

da mesma, Nova Galicia Banco S.A., previamente intervido e saneado con máis 

de 9.000 millóns  de euros  polo Fondo de Reestruturación Ordenada Bancaria   

(FROB), derivou na venda do aforro dos galegos (máis do 50 % dos galegos e 

galegas eran clientes das caixas) o banco Etcheverria (banco controlado polo 

venezolano Banesco), por un importe ridículo de 1.003 millóns de euros, 

asumindo as persoas contribuíntes unhas perdas de 8.269 millóns de euros. 

 

É de destacar que dende a súa creación Abanca S.A.  non deixou de medrar en 

beneficios anuais (405 millóns de euros  no 2019, case un 7 % máis que no 

2018) e non deixou de crecer como entidade financeira, constando como  

accionista dun holding importante de empresas no ámbito dos seguros, 

telecomunicacións e demais. Así mesmo nos últimos tempos vén de adquirir o 

Banco Caixa Geral (filial española da entidade portuguesa Caixa Geral de 

Depósitos), e xa previamente se tiña feito coa compra da rede de oficinas 

portuguesas  de Deutsche Bank. 

 

En definitiva,  máis de 635 oficinas, 500 en Galicia , e un volume de negocio no 

ano 2019, de máis de 85.000 millóns de euros, un 22,9 % máis que no ano 

precedente. O propio Sr. Escotet, mandatario de Abanca S.A., manifestaba 

publicamente que  “Abanca sigue en el top de las entidades más rentables de 

nuestro país, con un ROE (return on equity) del 10 %, que no dudó en calificar 

de robusto”. 

 

Pois ben, neste contexto de beneficios continuados, dende o mes de xuño de 

2020, a entidade financeira ABANCA S.A., vén de aplicar de forma 

xeneralizada unha comisión semestral de 50 euros pola xestión e mantemento 

das contas correntes e de aforro, o que motivou que máis de 120.000 clientes da 

entidade, a inmensa maioría galegos e galegas, teñan esixido a entidade a 

retirada destas comisións claramente abusivas, comisións que veñen a penalizar 

de forma inxusta a pequenos aforradores, pensionista, perceptores de rendas 

baixas, ou de rendas de integración social, desempregados e persoas máis 

vulnerables dende o punto de vista financeiro. Todo elo, ademais, nun contexto 

de crise global xerada pola COVID-19, onde centos de miles de galegos e 

galegas  o están a pasar francamente mal.   

 

A imposición destas comisións por parte de Abanca S.A., e tamén por outras 

entidades, son alleas a calquera proceso de negociación contractual cos clientes 

financeiros, se impoñen unilateralmente e carecen de fiscalización por parte do 

Banco de España. 

 

Comisións abusivas pola xestión e mantemento de contas bancarias que se 

veñen a sumar a imposición dunha ringleira de cláusulas abusivas insertas de 

xeito unilateral  nos contratos de préstamo hipotecario e noutros contratos 

financeiros (cláusulas chan, cláusulas de gastos, vencemento anticipado, etc ),  e 

que obrigan ás persoas afectadas interpoñer demandas xudiciais para recuperar 

os seus cartos. 

 

Como é sabido o Estatuto de Autonomía de Galicia, no seu artigo 30.1.4, de 

acordo coas bases e a ordenación económica xeral e a política monetaria do 

estado, establece que lle corresponde a Comunidade Autónoma galega, de acordo 

cos artigos 38,131 e 149.1.11ª e 13ª da Constitución española, a competencia 

exclusiva en materia de defensa de persoas consumidoras e usuarias. 

 

Nese senso, temos aprobada en Galicia a Lei 2/2012, do 28 de marzo, galega de 

protección xeral das persoas consumidoras e usuarias.  E neste mesmo marco 

normativo, o Instituto Galego de Consumo e Competencia, ten como obriga 

velar pola defensa dos intereses xerais das persoas consumidoras de Galicia. 

Polo exposto, o deputado e a deputada que asinan formulan a seguinte pregunta 

para o seu debate en Comisión: 

 

Que medidas vai adoptar a Xunta de Galicia para evitar que os consumidores 

financeiros galegos sexan expoliados nos seus aforros coa imposición de 

cláusulas abusivas, en concreto no que atinxe o cobro de comisións de 

mantemento e xestión por importe de 50 euros semestrais levada a cabo por 

Abanca S.A. os galegos e galegas, persoas usuarias financeiras desa entidade? 

 

  

 Pazo do Parlamento, 11 de setembro do 2020 

 

 Asdo.: Juan Carlos Francisco Rodríguez 

   Matilde Begoña Rodríguez Rumbo 

 Deputado e deputada do G.P. dos Socialistas de Galicia 

 

 

 

 

  

 

 

  

  

 

 

 

 

 
Asinado dixitalmente por: 

 
Juan Carlos Francisco Rivera  na data 11/09/2020 18:04:32 

 
Matilde Begoña Rodríguez Rumbo  na data 11/09/2020 18:04:43 

 

C
S

V
: R

E
X

IS
TR

O
D

4U
FU

Ze
G

Z3
V

er
ifi

ca
ci

ón
:

ht
tp

s:
//s

ed
e.

pa
rla

m
en

to
de

ga
lic

ia
.g

al
/tr

am
ite

s/
cs

v/



 

 

Reunión da Comisión 3ª, Economía, Facenda e Orzamentos

Día: 14.10.2020        Hora: 10:30

Orde do día

 

 

2. Proposicións non de lei



 

 

Reunión da Comisión 3ª, Economía, Facenda e Orzamentos

Orde do día

 

 

2.1 580(11/PNC-000020)

Grupo Parlamentario do Bloque Nacionalista Galego

Presas Bergantiños, Noa e 2 máis

Sobre as actuacións que debe realizar a Xunta de Galicia en

relación co impacto na economía galega da consolidación da

pobreza e da exclusión social e coas repercusións da crise da

covid-19

Publicación da iniciativa, 9, 02.09.2020

Á Mesa do Parlamento 

O Grupo Parlamentar do Bloque Nacionalista Galego (BNG), a iniciativa da 

deputada e deputados Noa Presas Bergantiños, Ramón Fernández Alfonzo e Daniel 

Pérez López, ao abeiro do disposto no Regulamento da Cámara, presenta a seguinte 

Proposición non de lei para debate na Comisión 3ª, sobre o impacto na economía 

galega da consolidación da pobreza e da exclusión social e as repercusións da crise da 

COVID. 

 

EXPOSICIÓN DE MOTIVOS 

A política económica aplicada na última década por parte dos sucesivos 

gobernos do Partido Popular liderados por Núñez Feijóo trouxeron como consecuencia 

a consolidación da pobreza e da exclusión social, xerando unha Galiza máis desigual e 

grandes impactos na economía galega e na degradación da cohesión social. Após a 

irrupción da pandemia do coronavirus, esta situación agrávase. 

Son numerosos os informes e datos que certifican esta evolución. Por exemplo, 

se atendemos aos datos máis recentes achegados polo coñecido como informe FOESSA 

vemos como recolle literalmente que a exclusión social está enquistada na nosa 

sociedade, e que o número de persoas en exclusión social é de 470.000 persoas, o 17,4% 

da poboación, e que a metade está en risco severo. E non só iso, senón que alerta dunha 

evolución negativa dos niveis xerais de integración e exclusión.  Polo tanto, nin a clase 

traballadora se recuperou do impacto da crise económica que estourou no 2008 nin se 

fixo unha aposta por un modelo no plano económico que pasara por activar os sectores 

produtivos. 

Na mesma liña, o oitavo informe ‘O estado da pobreza en Galiza 2019‘, feito 

público por EAPN Galiza no marco do informe ‘O Estado da Pobreza‘ tamén recolle 

sinais de alarma que amosan como a presunta saída da crise e o medre do cadro 

macroeconómico desde 2014 non teñen mellorado de forma homoxénea a capacidade 

económica da sociedade. Desta forma, por exemplo, salienta que o 23% da nosa 

poboación (622.294 persoas) atopouse no 2018 en risco de pobreza e/ou exclusión 

social (cun incremento de 10.209 respecto do 2017) ou que ata o 4,8% da poboación 

(128.000 persoas) atopouse en situación de pobreza severa con ingresos inferiores aos 

370€ mensuais. 

Así mesmo, de forma recorrente os sucesivos informes e datos do IGE respecto 

da Enquisa conxuntural a fogares amosa como practicamente a metade da poboación 

galega afronta dificultades importantes. Nos seus datos máis recentes, correspondentes 

ao último trimestre do 2019, sinala entre outras cuestións que diminuíron todos os 

indicadores: o de situación económica (diminuíu 12,49 puntos), o de capacidade futura 

de aforro (diminuíu 1,89 puntos) e o indicador de situación financeira persoal (diminuíu 

0,59 puntos). Tamén o de desemprego, máis cómpre ter en conta o factor de perda de 

poboación antes de facer lecturas conformistas. Aínda que comparando con 2018 hai 

unha mellora mínima, o certo é que vendo a evolución co trimestre anterior tamén hai 

sinais preocupantes como que o maior aumento se dea na porcentaxe de fogares que 

chega con dificultade a fin de mes (3,83 puntos). 

Estes elementos deberan levar ao goberno galego a unha fonda reflexión sobre 

as medidas de corrección da súa programación económica que debe levar a cabo para 

impulsar a igualdade e a cohesión social en Galiza así como para avaliar e intervir nas 

consecuencias que esta situación ten na nosa economía. Máis aínda, tendo en conta o 

impacto da crise da covid-19 en temos laborais e económicos, a previsión de impacto no 

PIB e a posibilidade de agravarse diante de novos gromos. 

Por todo isto, o Grupo Parlamentar do BNG presenta a seguinte proposición non 

de lei para debate na Comisión 3ª: 

“O Parlamento galego insta á Xunta de Galiza a desenvolver e remitir á cámara 

no prazo máximo dun mes un estudo completo sobre o impacto da pobreza e o risco 

exclusión social na economía galega de cara a estabelecer medidas específicas a acordar 

cos axentes sociais e políticos incluíndo un horizonte temporal e as súas 

correspondentes partidas económicas nos vindeiros orzamentos da Xunta de Galiza.” 

 

Santiago de Compostela, 21 de agosto de 2020 

 

Asdo.: Noa Presas Bergantiños 

Ramón Fernández Alfonzo 

Daniel Pérez López 

Deputada e deputados do G.P. do BNG 

Ana Pontón Mondelo 

Portavoz do G.P. do BNG 

 

 

 

Asinado dixitalmente por: 

 

Noa Presas Bergantiños  na data 21/08/2020 11:41:33 

Ramón Fernández Alfonzo  na data 21/08/2020 11:41:42 

 

Daniel Pérez López  na data 21/08/2020 11:41:54 

 

Ana Pontón Mondelo na data 21/08/2020 11:42:05 

 

C
S

V
: R

E
X

IS
TR

O
aO

iZ
xJ

45
D

8
V

er
ifi

ca
ci

ón
:

ht
tp

s:
//s

ed
e.

pa
rla

m
en

to
de

ga
lic

ia
.g

al
/tr

am
ite

s/
cs

v/



 

 

Reunión da Comisión 3ª, Economía, Facenda e Orzamentos

Día: 14.10.2020        Hora: 10:30

Orde do día

 

 

2.2 1971(11/PNC-000189)

Grupo Parlamentario dos Socialistas de Galicia

Rodríguez Rumbo, Matilde Begoña e 2 máis

Sobre a elaboración por parte do Goberno galego dun plan de

emprego para Galicia, así como sobre a adopción das medidas

necesarias para a execución da totalidade dos recursos

destinados a favorecer a inserción laboral de calidade no ano

2020

Publicación da iniciativa, 19, 22.09.2020



 
 

 
Rúa do Hórreo, s/n, Parlamento de Galicia. 15702 SANTIAGO DE COMPOSTELA 

Tlf: 981 551 530 · gp-socialista@parlamentodegalicia.es 

Á Mesa do Parlamento 

O Grupo Parlamentario dos Socialistas de Galicia, por iniciativa das súas 

deputadas e do seu deputado Matilde Begoña Rodríguez Rumbo, Juan 

Carlos Francisco Rivera e Carmen Rodríguez Dacosta, a través do seu 

portavoz e ao abeiro do disposto no artigo 160 do Regulamento da Cámara, 

presenta ante esa Mesa a seguinte proposición non de lei en Comisión 3.ª, 

Economía, Facenda e Orzamentos. 
 

Exposición de motivos 

 

Durante os once anos de goberno ininterrompido do Partido Popular na Xunta de 

Galicia a mellora da situación do mercado laboral nunca foi unha prioridade, 

caracterizándose polo incremento da precariedade, da inestabilidade, da perda de 

dereitos e dun alarmante incremento da fenda xeracional, sendo a crise 

económica de 2008 e a reforma laboral posta en marcha polo PP as causas con 

maior peso desta situación. 

 

De 2009 a 2019 a poboación galega reduciuse en máis de 95.800 persoas, período 

no que perdemos  242.944 persoas de entre 20 e 39 anos, é dicir, o noso potencial 

máis novo e, con esta preocupante perda de poboación temos que o número de 

ocupados (EPA para o IV trimestre 2009/2019) diminuíu en –46.200, o número de 

fogares con todos os seus membros no paro tense incrementado en +2.500 e o 

número de fogares sen ingresos ten aumentado en +12.700. 

 

En resume, somos menos, máis envellecidos e dos que quedan traballan menos. 

 

Con estes precedentes, o 11 de marzo a Organización Mundial da Saúde declarou 

a pandemia mundial provocada pola COVID-19, orixinada en China, o que 

supuxo que a metade dos habitantes do mundo permaneceramos en situación de 

confinamento, paralizando a maior parte do mundo e provocando unha crise 

mundial que é unha das maiores ameazas coñecidas para a saúde das persoas, con 

gravísimas consecuencias para a economía e para o emprego, poñendo en risco os 

medios de vida e o benestar de millóns de persoas. 

 

As medidas de confinamento, as restricións á mobilidade e a paralización da 

actividade produtiva aplicadas na gran maioría dos países reflíctense na caída do 

PIB e a perda de empregos, as maiores caídas desde o inicio do século XX, así a 

caída do PIB en Galicia foi dun  14,9 % do segundo trimestre deste exercicio, 

afectando a sectores con moito peso  dentro da nosa economía. 

Xa que logo, o principal reto dos gobernos hoxe debe ser protexer a saúde e a 

vida das persoas e facer fronte ás consecuencias económicas e sociais desta crise 

sen precedentes. O Goberno de España puxo en funcionamento un potente plan 

de choque de medidas económicas e laborais, estimado nuns 200.000 millóns de 

euros (20% do PIB), dos que o 58,5 % serán achegados directamente polo sector 

público, para protexer ás empresas, as persoas autónomas (unhas 68.000 acollidas 

en Galicia)  e aos traballadores (unhas 272.000 persoas asalariadas acollidas a un 

ERTE), medidas que procuran protexer a saúde, ao sistema produtivo e ao 

traballo, facilitando a liquidez para autónomos e empresas e as rendas para os 

traballadores, así como medidas de protección social para as persoas máis 

vulnerables, procurando unha saída o menos desigual posible, para que ninguén 

quede atrás, tal e como aconteceu durante a crise de 2008. 

 

O principal obxectivo do Goberno de España é protexer o emprego e que o 

descenso da economía se traslade ao axuste das capacidades de produción a 

través dos Expedientes de Regulación Temporal do Emprego (ERTE), ben sexan 

de suspensión dos contratos ou de redución de xornada, evitando deste xeito a 

destrución masiva de empregos con despidos colectivos mediante Expedientes de 

Regulación de Emprego (ERE) ou recorrendo a despidos individuais. Por iso o 

Goberno decretou que os ERTE como consecuencia do estado de alarma sexan 

considerados de forza maior, prohibindo ao mesmo tempo os despidos como 

consecuencia da COVID-19. 

 

Tamén as persoas autónomas teñen, por primeira vez ante unha crise, cobertura 

do Goberno de España ante a paralización da actividade ou pola diminución dos 

seus ingresos, cunha prestación extraordinaria por cese de actividade. 

 

Outras medidas importantes impulsadas polo Goberno de España son a 

implantación do teletraballo, o permiso retribuído recuperable, a mellora da 

protección das persoas fixas descontinuas e das pesoas traballadoras con contrato 

temporal, as medidas para as empregadas do fogar, e a posta en marcha do 

Ingreso Mínimo Vital, que protexa ás persoas máis vulnerables. 

 

A saída desta crise para Galicia vai precisar dun maior impulso por parte da 

Xunta de Galicia e os socialistas analizamos máis que preocupados a execución 

orzamentaria ano tras ano das partidas consignadas nos seus propios orzamentos 

para a mellora da empregabilidade, a formación profesional para persoas 

desempregadas  ou da promoción do emprego, do emprego autónomo e do 

mercado de traballo inclusivo. 

Por todo o exposto, o Grupo Parlamentario dos Socialistas de Galicia presenta a 

seguinte proposición non de lei para o seu debate en Comisión: 

 

O Parlamento de Galicia insta o Goberno galego a: 

 

1. Elaborar un plan de emprego para Galicia contando con todos os actores 

implicados: sindicatos, concellos, deputacións e asociacións empresariais 

que teña en conta a inserción laboral, fundamentalmente, dos colectivos 

con maiores problemas de inserción, a adaptación da formación para 

persoas desempregadas segundo as necesidades do noso tecido produtivo a 

formación sobre o emprego autónomo e medidas de apoio as persoas 

asalariadas que están en ERTE ou acollidas a algunha das axudas do Estado 

para as persoas autónomas. O plan debe contar con medidas concretas e 

medibles co fin de poder dotalo financeiramente no orzamento 2021. 

2. Adoptar as medidas necesarias para executar a totalidade dos recursos 

destinados a favorecer a inserción laboral de calidade na nosa comunidade 

autónoma neste exercicio 2020. 

 

 

Pazo do Parlamento, 16 de setembro do 2020 

 

Asdo.: Matilde Begoña Rodríguez Rumbo 

   Juan Carlos Francisco Rivera 

   Carmen Rodríguez Dacosta 

Deputadas e deputado do G.P. dos Socialistas de Galicia 

 

 

Asdo.: Gonzalo Caballero Miguez 

Portavoz do G.P. dos Socialistas de Galicia 

 

 

 

 

 
Asinado dixitalmente por: 

 
Matilde Begoña Rodríguez Rumbo  na data 16/09/2020 13:00:02 

 
Juan Carlos Francisco Rivera  na data 16/09/2020 13:00:14 

María del Carmen Rodríguez Dacosta  na data 16/09/2020 13:00:35 

 
Gonzalo Caballero Míguez  na data 16/09/2020 13:00:44 

